
PREDIKANTE PENSIOENFONDS NG KERK

VOLTOOIING VAN IRP5-SERTIFIKATE
Die nuwe tipe IRP5-sertifikaat laat ruimte vir die vermelding van die verskillende inkomstebronne van die werknemer.  Die inkomstebronne wat deel vorm van die werknemer se uittredingsfunderingsdiensinkomste (UFD) moet spesifiek gemerk word.  Ons ontvang baie navrae oor presies welke komponente van die leraar se voordele uittredingsfunderingsinkomste verteenwoordig.

Die Aktuaris van die Fonds is versoek om die aangeleentheid verder te ondersoek, en hy het as algemene riglyn voorgestel dat alle komponente van 'n leraar se vergoeding (insluitend reistoelae, onthaaltoelae en gratis huisvesting) as uittredingsfunderingsdiensinkomste op die IRP5 aangetoon word.  In terme van die Statute van die Fonds is dit inderdaad korrek om dit so te doen.
Met die bepaling van die uittredingsfunderingsdiensinkomste mag sekere toelae, onder andere reis- en onthaaltoelae sowel as belasbare byvoordele, in berekening gebring word.  Die Ontvanger van Inkomste sal egter slegs die gedeelte van reis- en onthaaltoelae wat nie bestee word nie, as uittredingsfunderingsdiensinkomste aanvaar, aangesien die werkgewer nie vooruit weet welke deel van die leraar se reis- en onthaaltoelae as uittredingsfunderingsdiensinkomste op die IRP5 getoon word nie.  Die Ontvanger van Inkomste behoort dan outomaties by die berekening van die aanslag te bepaal welke deel van die betrokke toelae wel as uittredingsfunderingsdiensinkomste kwalifiseer.

Die feit dat motortoelae en/of onthaaltoelae ten volle as uittredingsfunderings-diensinkomste aangedui word, sal op geen manier die lid se eis ten opsigte van reis- en/of onthaalkoste by die Ontvanger van Inkomste benadeel nie.  Die enigste moontlike nadeel is dat 'n leraar wat meer as R1 750 per jaar tot 'n uittree-annuïteit bydra, nie die volle belastingaftrekbaarheid van sy uittree-annuïteitbydrae sal geniet nie.  Waar 'n leraar se bydraes tot 'n uittree-annuïteit dus wel R1 750 per jaar oorskry, beveel ons aan dat die leraar met sy Kerkraad onderhandel oor die samestelling van sy vergoedingspakket.
Indien in so 'n geval slegs sekere elemente van die leraar se vergoedingspakket as uittredingsfunderingsdiensinkomste beskou sou word (wat ook in terme van die Reglement van die Fonds toelaatbaar is), en die totaal hiervan hoër is as die pensioenbydraes gedeel deur 7,5%, sal dit beteken dat die balans van die leraar se belasbare inkomste dan nie-uittredingsfunderingsdiensinkomste sal verteenwoordig en sal die maksimum aftrekbare annuïteitsbydraes dan op die totaal van hierdie bedrag gebaseer word, steeds met 'n minimum van R1 750 per jaar.

Ten slotte wil ons dit onder u aandag bring dat pensioenbydraes wat, om watter rede ookal, nie vir belastingaftrekking deur die Ontvanger van Inkomste erken word nie, van jaar tot jaar deur die Ontvanger oorgedra word sodat die lid wel krediet daarvoor sal ontvang wanneer die belasting op die enkelbedrag by aftrede bereken word.
